
Illorsuit ammaqqinneqarnissaanut Naalakkersuisut pilersaarummik suliaqaqqullugit 

Inatsisartut aalajangiiffigisassaattut siunnersuut. Pilersaarummi nunaqarfiup 

pilerseqqinneqarnissaanut pisortallu ingerlatsinerisa aallarteqqinneqarnissaannut 

pisariaqartinneqartunik inatsisitigut tunngavissat ilaatinneqassapput, pilersaarullu 

kingusinnerpaamik UPA 2027-mi Inatsisartunut saqqummiunneqassalluni. 

Inatsisartunut ilaasortaq Aqqalu C. Jerimiassen, Atassut 

 

pillugu 

 

Sanaartornermut Ataatsimiititaliap 

 

siunnersuutip aappassaaneerneqarneranut 

 

ILASSUTITUT ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

Inatsisartunut ilaasortaq Justus Hansen, siulittaasoq 

Inatsisartunut ilaasortaq Gerth Mikaelsen, siulittaasup tullia 

Inatsisartunut ilaasortaq Hans-Erik Enoksen 

Inatsisartunut ilaasortaq Ane Hansen 

Inatsisartunut ilaasortaq Bentiaraq Ottosen 

 

 

UKA2026-mi ulloq 21. oktoberimi siulleerinninnerup kingorna ataatsimiititaliap siunnersuut 

misissorpaa. 

 

Siunnersuutip imarisaa siunertaalu  

Pilersaarummik inatsisartunut kingusinnerpaamik UPA2027-mi saqqummiunneqartussamik 

suliaqarnikkut Illorsuit ammaqqinneqarnissaanut naalakkersuinikkut isummernissamut 

tunngavissiornissaq aalajangiiffigisassatut siunnersuutip siunertaraa. 

Siunnersuut UPA2026-mi Illorsuit siunissaat pillugu apeqquteqaat aallaavigalugu 

oqallinnermut malitseqartitsissutaavoq aammalu tamatumani pingaarnertut siunertarineqarluni 

Illorsuarmiuusimasut uteqqinnissaannut inatsisitigut allaffissornikkullu tunngavigisassat 

qulaajarneqarnissaat aammalu pisortat sullissinerata aallarteqqinneqarnissaa. 

Kiisalu nunaqarfiup sumiiffimmut pingaaruteqarnera aammalu illutat pisortallu illuutaat 

pioreersut isummerfigineqartariaqarnerat siunnersuuteqartup erseqqissaatigaa. Siunnersuummi 

Nuugaatsiaq pinnagu Illorsuit kisimik pineqarput. 

 

Siunnersuutip imarisaa siunertaalu 

Siullermeerinninnermi siunnersuut nalinginnaasumik taperserneqarpoq. Illorsuarmiuusimasut 

nunaqarfimmut attuumassuteqarnerat aammalu isumannaatsumik utersinnaanermut 

periarfissiortoqarnissaa qitiutinneqarput. 

Tamatuma peqatigisaanik partiit marluk suliami siuariartortoqannginnera isornartorsiorpaat 

aammalu maannamut misissuisimanerit naalakkersuinikkullu oqallinnerit tigussaasumik 

iliuuseqarnermik taarserneqarnissaat ujartorlugu. 

Taamatuttaaq isumannaallisaanermut suliatigut misissuinerit nutartikkat aammalu 

upalungaarsimanikkut pisariaqartunik iliuuserineqartussat pingaaruteqassusiat oqallinnermi 

aamma tikinneqarput. 

Tamanna tunngavigalugu Naalakkersuisut allannguutissatut siunnersuut imaattoq 

saqqummiuppaat: 

Illorsuit pilerseqqinneqarsinnaalinnginnerani isumannaallisaanikkut suliniutissat suut 

naatsorsuutigineqarnissaannut pilersaarummik suliaqaqqullugit Naalakkersuisut 

peqquneqassasut. Pilersaarut kingusinnerpaamik UKA 2027-mut Inatsisartunut 

saqqummiunneqassaaq. 

 

Siunnersuutip aningaasaqarnikkut kingunerisassai 

Pilersaarutip suliarineqarnissaani ukioq naallugu AC-tut atorfiup affaata missaanik, 250.000 

kr.-it missaannik naleqartumik atuinissaq siunnersuuteqartup taggippaa. Sulinermi atortussat 

pioreersut annertuumik tunngavigineqarsinnaanerat naliliinermi aallaavigineqarpoq. 

Misissueqqissinnaanerit avataaniillu ikiorteqarsinnaaneq aningaasartuuteqarnerunermik 

nassataqarsinnaapput. 

Siunnersuut immini inuussutissarsiortunut innuttaasunulluunniit aningaasaqarnikkut 

allaffissornikkulluunniit kinguneqartussatut naatsorsuutigineqanngilaq. 

Ataatsimiititaliap siunnersuummut oqaaseqaatai   

Ataatsimiititaliamit oqaatigineqassaaq Illorsuit siunissaat pillugu apeqqutikkut 

ersersinneqarmat isumannaallisaanikkut isiginiagassat pingaarutillit najukkami inuiaqatigiit 

attatiinnarneqarnissaanik pilersinneqaqqinnissaannilluunniit kissaateqarnermut sanilliullugit 

oqimaalutarneqartussaanerat aalajangiiniarnermi tunngaviusumik unammilligassartaqartoq. 

Ataatsimiititaliap isumaa malillugu naalakkersuinikkut akisussaassuteqartumik 

isummernissami erseqqissumik takuneqarsinnaasariaqarpoq pissutsit sorliit suliatigut 

misissuinernik tunngaveqarnersut, sorliillu naalakkersuinikkut 

pingaarnersiorneqartariaqarnersut. 

Tassunga atatillugu ataatsimiititaliaq isumaqarpoq sulinerup nangeqqinneqarnissaa 

erseqqissumik aalajangiinissamik siunnerfeqartariaqartoq. Pilersaarut aatsaat 

atorsinnaassuseqartarpoq alloriarnerit pisariaqartut tulliuttut suunersut, taakkua imminnut 

ataqatigiissusiat pissutsillu suut suli paasinarsisinneqannginnersut tassuunakkut 

takutinneqarpat. Taamaattumillu ataatsimiititaliamit pingaartinneqarpoq angusat tamatuma 

kingorna aalajangiinissamut tunngavittut atorneqarsinnaanissaat, tassa apeqqutinik 

ilisimaneqareersunik eqikkaanerinnaanani. 

Kiisalu qanoq inissisimasoqarnerata sivisuumik paasinarsisinneqarsimannginnerata 

innuttaasunut pineqartunut immikkut sunniuteqarsimanera ataatsimiititaliamit immikkut 

maluginiarneqarpoq. Suliap ingerlateqqinneqarnera qanorluunniit inerneqaraluarpat 

ataatsimiititaliap pingaaruteqartutut isigaa tunngavissat suut naammassineqarsimanissaat 

aammalu tamatuma kingorna nunaqarfiup siunissaa qanoq isummerfigineqassanersoq 

Illorsuarmiuusimasunit erseqqissumik paasineqarsimanissaa. 

Naggasiullugu ataatsimiititaliaq isumaqarpoq Naalakkersuisut allannguutissatut siunnersuutaat 

suliap killiligaanerusumik tunaartaqarnerusumillu suliarineqarnissaanut tunngavissiisinnaasoq. 

Ataatsimiititaliamilli erseqqissarneqassaaq isumannaallisaanikkut piumasaqaatit 

paasinarsisinneqarnerat namminermi tassaanngimmat pilersinneqarnissaanik aalajangerneq. 

Taamaattumillu pilersaarut piareerneqariarpat naalakkersuinikkut akisussaaffigalugu suliassaq 

tassaassaaq inernerit taakkulu kingunissaasa isummerfiginissaat. 

Ataatsimiititaliap inassuteqaatai 

• Amerlanerussuteqartut Demokraatineersut, Inuit Ataqatigiinneersut aamma 

Atassummeersut Naalakkersuisut akuerisassanngorlugu inassutigaat. 

• Naleraq ikinnerussuteqarluni oqaaseqaammik imaattumik saqqummiussivoq: 

Naleqqamiit isumaqarpugut Naalakkersuisut isumannaallisaanissaq 

tunngavilersuutigalugu Illorsuit ammaqqinneqarnissaat kinguarsaqqikkaat, naak 

isumannaallisaanermut tunngasut nunaqarfiup ammaqqinneqarnissaanut 

pilersaarummut ataatsimoortumut ilaasariaqaraluartut. 

Nakkutilliinermut atortunik ikkussuisoqareerpoq, misissuisoqareerlunilu. 

Isumaqarpugut suliat taakku ulorianartorsiortoqartillugu kalerrisaarinissamut, 

upalungaarsimanissamut aammalu Illorsuarmi isumannaatsumik 

najugaqarsinnaanissamut aaqqiissutissanik piviusunik pilersitsinermut 

atorneqartariaqartut. Siunnersuut aallaqqaammut saqqummiunneqartoq suliniutinik 

taakkuninnga nunaqarfiup ammaqqinneqarnissaa ilutigalugu pilersaarusiornissamut 

periarfissiivoq. 

Naleqqamiit kissaatigaarput Illorsuit qanoq isumannaatsumik 

ammaqqinneqarsinnaanersut, nunaqarfiullu periarfissai qanoq 

atorluarneqarsinnaanersut. Illorsuarmiut angerlarsinnaanissaannut pilersaarummik 

ataatsimoortumik peqartinnagu utaqqiinnartinneqarnissaat akuerisinnaanngilarput. 

Taamaattumik siunnersuutip aallaqqaammut saqqummiunneqartup 

akuersissutigineqarnissaa, Naalakkersuisullu allannguutissatut siunnersuutaata 

itigartinneqarnissaa inassutigaarput. 

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

 

 

 

 

 

 

 

 

 

 

 

 

Justus Hansen 

Siulittaasoq 

 

 

 

 

 

 

 

 

 

Gerth Mikaelsen 

Siulittaasup tullia 

 

 

 

Hans-Erik Enoksen 

   

 

 

 

 

 

 

Ane Hansen 

